
Rajakrita Shankara Stuti

రాజాకృతా శఙ్కరస్తుతిః

(శివరహస్యాన్తర్గతే  ఉగ్రాఖ్యే )
రాజోవాచ
కృతార్థోఽస్మి  మహాదేవ కృతార్థోఽస్మి  మహేశ్వర ।
కృతార్థోఽస్మి  హరానన్త కృతార్థోఽస్మి  శివాపతే ॥౨౮౩॥
నమస్తే దేవదేవాయ నమస్తే శఙ్కరప్రభో  ।
నమస్తే పార్వతీనాథ నమస్తే కరుణాకర ॥౨౮౪॥
నమస్తే ముక్తిమన్దార  నమస్తే భక్తవత్సల  ।
నమస్తే శర్వ సర్వేశ నమస్తే పురసూదన ॥౨౮౫॥
నమస్తే నీలకణ్ఠాయ  నమస్తే నీలలోహిత ।
నమస్తే భగవఞ్ఛమ్భో నమస్తే వృషభధ్వజ ॥౨౮౬॥
నమస్తే నిర్గుణామేయ  నమస్తే సగుణ ప్రభో  ।
నమస్తే నిష్కల శ్రీమన్  నమస్తే శశిశేఖర ॥౨౮౭॥
నమస్తే చన్ద్రచూడాయ  నమస్తేభూతిభూషణ ।
నమస్తే సర్పభూషాయ నమస్తే శూలపాణయే ॥౨౮౮॥
నమస్తే విశ్వరూపాయ నమస్తే విశ్వచక్షుషే ।
నమస్తే విశ్వగర్భాయ నమస్తే విశ్వబాహవే ॥౨౮౯॥
నమోఽనన్తగుణాధార నమో విశ్వమ్భరాయ తే ।
నమఃఖట్వాఙ్గహస్తాయ  నమస్తే పరమాత్మనే ॥౨౯౦॥
నమస్తేభూరిరూపాయ నమస్తేభూరితేజసే ।
నమో విష్ణ్వాదివన్ద్యాయ   నమస్తే సురపూజిత ॥౨౯౧॥
నమస్తే దేవదేవేశ నమస్తే సురసత్తమ ।
నమస్తే అస్తు భగవన్నమో విశ్వేశ్వరాయ తే ॥౨౯౨॥
మహాదేవ నమస్తేఽస్తు త్రియమ్బక  నమోఽస్తు తే ।

నమస్త్రికాగ్నికాలాయ  నమస్తే త్రిపురాన్తక  ॥౨౯౩॥
నమః కాలాగ్నిరుద్రాయ  మహారుద్రాయ  తే నమః ।
నమస్తే కాలరుద్రాయ  నమః సర్వేశ్వరాయ తే ॥౨౯౪॥
నమః పరమరూపాయ సదాశివ నమోనమః ।
నమః శ్రీవిశ్వనాథాయ  విష్ణునేత్రార్చితాయ   తే ॥౨౯౫॥
నమో వన్ద్యాయ  విశ్వాయ శాశ్వతాయ నమోనమః ।
నమో వేదాన్తవేద్యాయ నిర్మలాయామితాత్మనే ॥౨౯౬॥
నమస్త్రిశూలహస్తాయ  కన్దర్పదలనాయ  తే ।
నమో డమరుహస్తాయ విరాడ్రూపాయ  తే నమః ॥౨౯౭॥
విదారితనృసిహ్మాయ సన్దగ్ధమదనాయ   తే ।
హృతబ్రహ్మోత్తమాఙ్గాయ   శమ్భవే ప్రభవే  నమః ॥౨౯౮॥
విశ్వాకారాయ విశ్వాయ నమస్తే విశ్వతస్త్విషే ।
విశ్వభర్త్రే నమస్తుభ్యం నమస్తే విశ్వమూర్తయే ॥౨౯౯॥
అనన్తవిభవ శ్రీమన్  అప్రమేయగుణార్ణవ   ।
అపరాధాన్క్షమస్వేశ  కరుణాసాగర ప్రభో  ॥ ౩౦౦॥
॥ ఇతి శివరహస్యాన్తర్గతే  రాజాకృతా శఙ్కరస్తుతిః సమ్పూర్ణా ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨౧।౨౮౩-౩౦౦॥
- .. shrIshivarahasyam . ugrAkhyaH saptamAMshaH . adhyAyaH 21 . 283-300..

